Avgerð frá Skatta- og avgjaldskærunevndini

Avgerð tikin 10.05.2006

Mál nr. 05-02-23-20
- frádrátt fyri tap av láni til vinnuvirki

- vinnuvirki

- tap av láni til vinnuvirki

- skattalógin § 33


Samandráttur:


Toll- og Skattstova Føroya noktaði kæraranum frádrátt fyri tap av láni til vinnuvirki, í

kærarin hevði ikki prógvað, at talan var um lán ella kautión, sum varð avtalað áðrenn 3. desember 1994. Kommunala Skattakærunevndin gav kæraranum viðhald í, at hann hevði rætt til frádrátt, men Skatta- og avgjaldskærunevndin broytti avgerðina hjá Komm​unalu Skattakærunevndini og staðfesti avgerðina hjá Toll- og Skattstovu Før​oya.

Avgerð

Saman við oyðiblaði til fyribilsskránna 2002 lat A Toll- og Skattstovu Føroya yvirlit yvir pening, sum hann hevði mist í samband við, at P/F B fór konkurs, tilsamans kr. 312.835,40. Toll- og Skattstova Føroya noktaði honum frádrátt Avgerðin varð kærd til Kommunalu Skatta​kærunevndina, sum gav A viðhald í, at hann hevði rætt til frádrátt fyri tap av lánum avtalað áðrenn 3. desember 1994.

Avgerðin hjá Kommunalu Skattakærunevndini:

Í samband við kæru frá 20. desember 2002 um frádrátt í skattskyldugu inntøkuni vegna lán til P/F B er Kommunala Skattakærunevndin komin til ta niðurstøðu at geva A viðhald í kær​uni, hvat viðvíkur frádrátti av tapi í samband við lán til vinnuvirki avtalað áðrenn 3. desember 1994.

Nevndin metir, at tað er als einki at ivast í, at A regluliga hevur lænt felagnum pening, sum hann so hevur mist í samband við, at felagið fór á húsagang. Sum próvskjal fyri lán sambært skattalógini § 33, nr. 2 verða hýru- og lønarseðlar aftur til 1988 nýttir. Sambært munnligar upplýsingar frá A hevur Toll- og Skattstova Føroya fingið hesar upplýsingar sum við​merk​ing á sjálvuppgávum frá eldri data.

Kæran til Skatta- og avgjaldskærunevndina:

Toll- og Skattstova Føroya hevur kært avgerðina hjá Kommunalu Skattakærunevndini til Skatta- og avgjaldskærunevndina og vísir á, at sambært § 33, nr. 2 í skattalógini er loyvt at draga tap frá í skattskyldugu inntøkuni, tá skattgjaldari veitir lán til vinnuvirki og av hesi orsøk er fyri tapi. Hetta er tó bert galdandi fyri lán og ábyrgd, sum eru avtalað áðrenn 3. desember 1994.

Eftir fyriliggjandi upplýsingum bendir alt á, at talan í hesum føri er um rokningar, sum A hevur goldið fyri felagið, uttan at talan er um lán ella kautión, sum er avtalað áðrenn 3. desember 1994. Rokningarnar eru eisini av yngri dato enn 3. desember 1994. Eftir innsendu skjølunum metir Toll- og Skattstova Føroya ikki, at heimild er fyri at loyva skattligan frá​drátt. Stýrið metir ikki, at avgerðin hjá Kommunalu Skattakærunevndini er í tráð við gald​andi rætt og mælir tí Skatta- og avgjaldskærunevndini til at staðfesta avgerðina hjá økis​skrivstovuni, sum er dagfest 5. desember 2002.

Skattgjaldarin:

Víst verður m.a. á, at A hevur havt avtalu við vinnuvirkið P/F B um lán og ábyrgd sum leyp​andi millumverandi síðan 1988. Tað er einki at ivast í, at lán og ábyrgd er avtalað áðrenn 3. desember 1994. Skjalprógv fyri hesum leypandi millumverandi, ið A hevur havt við vinnu​virkið, finst í teimum í málinum hjáløgdu skjølum.

Kærarin sigur eisini, at Toll- og Skattstova Føroya vísir ikki á nakað lógarásett krav um, hvussu avtala, sum nevnd í § 33, nr. 2, skal vera háttað. A hevur í góðari trúgv lænt vinnu​virk​i​num pening vísandi til upprunaavtaluna frá 1988 og við tí vón, at enn var møguleiki fyri, at virkið kundi bera seg.

At sýta A frádrátt sbr. § 33, nr. 2 kann sýnast sum misálit á hansara royndir at fáa vinnu​virkið at bera seg og rinda honum aftur tað, hann hevur lænt og staðið til ábyrgd fyri síðan 1988.

Kærarin metir sostatt, at A eigur at kunna draga frá tap áljóðandi kr. 312.835,40 fyri 2002 í samband við, at P/F B er farið konkurs.

Avgerðin hjá Skatta- og avgjaldskærunevndini:

§ 33, nr. 2 í skattalógini er soljóðandi:

“tá ið skattgjaldari veitir lán til eitt virki við vinnuligum endamáli ella gevur ábyrgd til banka ella annan áognara fyri vinnuvirki og av hesi orsøk er fyri tapi, er honum loyvt at draga hetta tap frá í skattskyldugu inntøkuni, sbr. nr. 5. Hetta er tó bert galdandi fyri lán og ábyrgd, avtalað áðrenn 3. desember 1994.”

Yvirlitið yvir pening, sum A metir seg hava mist í samband við, at P/F B er farið konkurs, sær soleiðis út:

09.06.2000 
kr.   84.092,62 
(Flyting til C)

09.06.2000 
kr.          50,00 
(Flytingarkostnaður)

09.06.2000 
kr.        840,93 
(Dekort)

14.11.2000 
kr.   35.985,00 
(Flyting til D)

14.11.2000 
kr.        359,85 
(Dekort)

22.01.2001 
kr. 184.800,00 
(Flyting til P/F B)

22.01.2000 
kr.     1.848,00 
(Dekort)

24.05.2002 
kr.     2.365,00 
(Flyting til E)

24.05.2002 
kr.     2.494,00 
(Flyting til E)

Tilsamans 
kr. 312.835,40

Tað einasta av skjølunum í yvirlitinum, sum A hevur lagt fram, og sum vísir, at útreiðslan hevur samband við P/F B, er flytingin á kr. 184.800. Talan er um eina flyting, sum A hevur goldið til P/F B. Men grundarlagið undir gjaldinum sæst ikki, og tað ber ikki til at siga, um talan er um lán ella ábyrgd avtalað áðrenn 3. desember 1994.

Hini skjølini, sum løgd eru fram, vísa ikki neyðuga sambandið við P/F B og heldur ikki, at talan er um viðurskifti, avtalað áðrenn 3. desember 1994. Talan er um flytingar/rokningar, sum A rindar. Ongin viðmerking er um, at talan er um flytingar vegna P/F.

Lønar- og hýruseðlarnir hjá A frá januar 1989 til desember 1992 vísa, at hann bert hevur fingið ein part av skyldugari løn útgoldna frá felagnum. Restin hevur staðið í felagnum í øll​um føri til desember 1992. Hetta kundi møguliga verið uppfatað sum eitt óformligt lán til

felagið. Konkursroknskapurin vísir eisini, at tvey lønarkrøv eru sett fram móti búnum, og í rokn​skapinum hjá P/F B fyri 2000 sæst eisini, at felagið hevur eina millumrokning við partaeigara á kr. 120.000. Men tá ongin skuld til partaeigara sæst í roknskapi felagsins frá 1999, er grundarlag fyri at halda, at lønin, sum felagið skyldaði honum fyri árini 1989 til 1992, er goldin honum í tíðarskeiðnum har ímillum. Lønar- og hýruseðlarnir eru tí ikki nakað prógv fyri, at A hevur havt tap av vinnuvirki.

Samanumtikið metti Skatta- og avgjaldskærunevndin, at skjølini, sum eru løgd fram í málinum, eru ikki skjalprógv fyri, at kærarin hevur havt tap av vinnuvirki, sum er avtalað áðrenn 3. desember 1994. Treytirnar fyri at fáa frádrátt fyri tap eru tí ikki lokn​ar, og Skatta- og avgjaldskærunevndin avgjørdi at broyta avgerðina hjá Komm​unalu Skattakærunevndini og geva Toll- og Skattstovu Føroya viðhald í, at A hevur ikki rætt til frádrátt fyri tap av lánum í 2002.
